
〈析。賦政曾幾何時。綱理爬梳。魚魚雅雅。可以占㳺刃矣。明當賜壐。亟露催鋒。洪适盤洲集辭勉知紹興府第一劄子今月二日伏准逓到尚書省〉

〈劄子七月十八日奉聖㫖除臣知紹興府。臣跽間寵命。不勝戰競。伏念臣材力綿薄。智術乖踈。比自入朝。獨叨眷遇。超居宰揆。燮理無功。百謫既盈。〉

〈罪當竄殛。聖恩寬大。委曲保全。奉祠還郷。纔踰兩月。敢謂軫記不忘。即加選用。捫襟感泣。何以論報。念稽山宻拱行闕。實惟雄藩。豈伊罪戾之餘。可〉

〈堪師帥之任。伏望聖慈改授眞材。用恊群議。免使孤蹤。重罹顛沛。干冐宸嚴。臣無任隕越俟命之至。辭免第二劄子　臣近具奏劄辭免知紹興〉

〈府恩命。今月二十二日。准都進奏院遞到詔書一道。伏䝉聖慈䧏詔不允者。臣伏讀聖訓。感涕交流。伏念臣踈庸之資。嘗試無狀。狼狽去國。方此省〉

〈懋。宸春不遺。屢𡸁簡記。亟加抆拭。付以大藩。仰惟天地之隆恩。即當聞命而引道。載念陪京之重。夙稱謀帥之難。而臣間望素輕。譴何未乆。深虞曠〉

〈敗。復累生成。輙𤁋愚衷。洊于洪造。伏望睿慈憐其無用。許令依舊奉祠。庶休田里之居。獲享治安之樂。所有恩命。臣未敢祗受。干犯天威。臣無任感〉

〈戴戰懼之至。韓元吉南澗集辭免知建寧府劄子　某伏准尚書省劄子五月二十一日三省同奉聖㫖除某直敷文閣知建寧府填。見闕疾速〉

〈赴行在奏事訖前去之任者。㐲念某庸懦有素昨者備數都司。蒙恩俾漕江左。罄竭駑駹。已及替期。方欲自露誠悃。祈就閑散。敢期榮陞内閣。易典潜〉

〈藩。在於愚分。實深僥倖。惟是寳儲秘列。職名過優。靖言罔功。非所當冐。兼某與福建安撫。使王大資係有嫌隙。衆所共知。某昨任度支郎官。蒙其論〉

〈罷。建寧正在統部。職事相干。法當廽避。欲望鈞慈。特賜敷奏。追寢進職之命。止乞陶鑄别路一州軍差遣。某誓竭犬馬之力。以明非苟免避事之意。〉

〈不勝萬幸。所有省劄。已寄建康府軍資庫。未敢祗受。外恭俟指揮。干冐威嚴。某下情無任惶懼之至。〉

